
Kalaallit Nunaanni eqqartuussisarnermut inatsisip allanngortinneqarnera pillugu 

Kalaallit Nunaanni inatsisip atuutsinneqalernernissaanut Namminersorlutik 

Oqartussat oqaaseqaataat pillugu Inatsisartut aalajangiiffigisassaattut siunnersuut. 

(Eqqartuussiviit il.il. suliniuteqarfigineqarnerulernissaat) 

(Ilaqutariinnermut Inatsisinillu Atuutsitsinermut Naalakkersuisoq) 

Siumup Inatsisartuutitaani, Naalakkersuisuni Folketingemilu suliniutitta pingaarnerit 

ilagivaat, nunatsinni eqqartuussivinnut utaqqisorpassuit nungutinneqarnissaat. Tamanna 

tunngavigalugu minnerunngitsumik Naalakkersuisut aammalu kalaallit Folketingemi 

qinigaatitaat qallunaat naalakkersuisuinut arlaleriarujussuarlutik 

oqaloqatiginnittarnikuupput. Ajornartorsiut ima angitigaaq allaat Grønlandsbankip 

pisortaanera qisuariartariaqalernikuulluni aarleqqutigalugu aningaasanik 

atorniarsinnaanermi periarfissat ajornerulernissaat eqqartuussiveqarnermi ajornartorsiutit 

taamaaginnassappata. Tamanna tunngavigalugu allarpassuillu qisuariaataasut 

tunngavigalugit, Justitsministerip nalunaarutigaa ajornartorsiut qallunaat naalagaaffiannit 

iliuuseqarfiginiarneqalersoq. 

Kalaallit Nunaanni eqqartuussiveqarnermut inatsisip allanngortinnissaanut siunnersuummi, 

saqqummiussat tassaapput Kalaallit Nunaanni Eqqartuussiveqarfimmut Siunnersuisooqa-

tigiinni amerlanerussuteqartut siunnersuutitut kaammattuutaat. Siumumi ilisimavarput 

inatsisissatut siunnersuut tamakkiisumik ataatsimoorfiunngitsoq, taamaattumik 

inatsiseqarnermut ataatsimiititaliap susassaqartut assigiinngitsut assigiinngitsunik isumallit 

aammalu Naalakkersuisoq manna ataatsimiinnissaq sioqqullugu 

ataatsimeeqatigeqqammerpaat, taamaammallu kaammattuutigissavarput 

ataatsimiititaliami susassaqartumi sukumiisumik suliarineqarnerata nangeqqinneqarnissaa, 

innuttaasut eqqartuussivinni sullinneqartussat pitsaasumik piaartumillu sullinneqarnissaat 

pingaartillugu. 

Naalakkersuisut saqqummiussaat malillugu ullumikkut suliassat amerlasoorujussuupput, 

taamaammallu sakkortusisamik iliuuseqarnissaq pisariaqalivinnikuulluni anguniarlugu 

suliassat piffissani naammaginartumik sivisussusilinni suliarineqartalernissaat soorunami 

aamma suliat pitsaassuseqarnissaat pingaartillugu. 

Allannguutissatut saqqummiunneqartut ataasiakkaarlugit taakkartunngikkaluarlugit, 

suliassanik suliarinnittussanik pilersitsinissamut immikkut ittumik aningaasaliissutissanik 

immikkoortitsineq iluarisimaarparput allannguutissatullu saqqummiunneqartut 

akuersaarlugit. 

Siumumiit taamatut oqaaseqarluta, siunnersuut aappassaaneerneqartinnagu, Inatsisartut 

Inatsisinik Atortitsinermut Ataatsimititaliaannut ingerlateqqinneqarnissaa siunnersuutigaar-

put. 


